
{"v": 1, "pages": 4, "stories": [{"hsize": 16.919999999999998, "page": 1, "head": "பசும்பொன்னில் பாதுகாப்பு பணிக்குச் சென்ற காவலர் ஜனார்த்தனன் மறைவுக்கு முதல்வர் இரங்கல் ரூ.40 லட்சம் நிவாரண நிதி", "subs": [], "paras": ["சென்னை – 4 நவம்பர், 2026 சென்னை: பசும்பொன்னில் பாதுகாப்பு பணிக்குச் சென்ற காவல்துறை ஆயுதப் படையின் மோட்டார் வாகனப் பிரிவைச் சேர்ந்த காவலர் ஜனார்த்தனன் பணி முடித்து வீடு திரும்பும் போது சாலை விபத்தில் உயிரிழந்தார். இரங்கல் தெரிவித்துள்ள முதலமைச்சர் விஜய், அவரது குடும்பத்தினருக்கு ரூ.40 லட்சம் நிவாரண நிதி வழங்க உத்தரவிட்டுள்ளார்.", "நாகப்பட்டினம் மாவட்ட ஆயுதப்படை மோட்டார் வாகனப் பிரிவைச் சேர்ந்த இரண்டாம் நிலைக் காவலர் மு.ஜனார்த்தனன் (வயது 29), த/பெ.முருகப்பா, இராமநாதபுரம் மாவட்டம், பசும்பொன்னில் நடைபெற்ற தேவர் ஜெயந்தி விழா பாதுகாப்புப் பணிக்கு ஓட்டுநர் பணியில் காவல் ஆய்வாளரின் பொலிரோ வாகனத்தை ஓட்டிச்சென்று, பணி முடித்து, 31.10.2026 அன்று அதிகாலை நாகப்பட்டினத்திற்குத் திரும்பி வந்துகொண்டிருந்தபோது,நாகப்பட்டினம் மாவட்டம், கீழ்வேளூர் வட்டம், திருகண்ணங்குடி ஆர்ச் அருகே, அவர் ஓட்டி வந்த வாகனத்தின்மீது, எதிரே வந்த லாரி எதிர்பாராதவிதமாக மோதி விபத்திற்குள்ளானதில் பலத்த காயமடைந்து நிகழ்விடத்திலேயே உயிரிழந்தார் என்ற துயரமான செய்தியை அறிந்து மிகுந்த வருத்தமும், வேதனையும் அடைந்தேன்.", "இரண்டாம் நிலைக் காவலர் மு.ஜனார்த்தனன் அவர்களின் உயிரிழப்பு தமிழ்நாடு காவல்துறைக்கும், அவரது குடும்பத்தினருக்கும் ஈடுசெய்ய முடியாத பேரிழப்பாகும். மு.ஜனார்த்தனன் அவர்களை இழந்துவாடும் அவரது குடும்பத்தினருக்கும், உறவினர்களுக்கும், அவருடன் பணிபுரிபவர்களுக்கும் எனது ஆழ்ந்த இரங்கலையும், ஆறுதலையும் தெரிவித்துக் கொள்வதோடு, அவரது குடும்பத்தினருக்கு நாற்பது இலட்சம் ரூபாய் நிவாரண நிதி வழங்கிடவும் உத்தரவிட்டுள்ளேன்"], "head_rect": [28.3359375, 208.39453125, 368.49609375, 274.3828125], "photo": [144.55078125, 278.8828125, 368.484375, 375.9140625], "bbox": [28.3359375, 208.39453125, 368.49609375, 789.1640625], "src": "FP_T7.docx", "n": 1}, {"hsize": 22.950000000000003, "page": 1, "head": "வளமைக்கான நேர்மை என்ற கருப்பொருளில், மத்திய குறு, சிறு", "subs": [], "paras": ["சென்னை – 4 நவம்பர், 2026 வளமைக்கான நேர்மை என்ற கருப்பொருளில், மத்திய குறு, சிறு, நடுத்தரத் தொழில் நிறுவனங்கள் அமைச்சகத்தின் விழிப்புணர்வு வாரம்.", "மத்திய கண்காணிப்பு ஆணையத்தின் வழிகாட்டுதல்களின்படி, குறு, சிறு, நடுத்தரத் தொழில் நிறுவனங்கள் அமைச்சகம், 2026 அக்டோபர் 26 முதல் நவம்பர் 1 வரை ‘விழிப்புணர்வு வாரத்தை’கடைப்பிடித்தது. இந்த ஆண்டிற்கான கருப்பொருள் “வளமைக்கான நேர்மை” என்பதாகும்.", "ஆணையத்தின் அறிவுறுத்தலுக்கு ஏற்ப, மத்திய அமைச்சகம் ஆகஸ்ட் 17 முதல் நவம்பர் 16, 2026 வரை மூன்று மாத கால தடுப்பு விழிப்புணர்வு பிரச்சாரத்தையும் மேற்கொண்டது. இதில் நிலுவையில் உள்ள புகார்கள், வழக்குகளுக்கு விரைந்து தீர்வு காண்பது, திறன் மேம்பாட்டுத் திட்டங்கள், டிஜிட்டல் முன்முயற்சிகள், ஒப்பந்த மேலாண்மை ஆகியவற்றிற்கு முக்கியத்துவம் அளிக்கப்பட்டது.", "இந்த ஒரு வார கால நிகழ்வு, 2026 அக்டோபர் 26 அன்று தொடங்கியது. புது தில்லியில் உள்ள ‘கடமை மாளிகை -3’ வளாகத்தில், அமைச்சகத்தின் செயலாளர் பரத் கேரா, அமைச்சக அதிகாரிகள், பணியாளர்களுக்கு ‘நேர்மை உறுதிமொழியை செய்து வைத்தார்.", "அமைச்சகம் மற்றும் அதன் கீழ் இயங்கும் அமைப்புகளைச் சேர்ந்த 500-க்கும் மேற்பட்ட அதிகாரிகள், நேரில், காணொளி வாயிலாக இந்த உறுதிமொழி ஏற்பு நிகழ்வில் பங்கேற்றனர். இதன் மூலம், பொதுச் சேவையில் நேர்மை, வெளிப்படைத்தன்மை, அறநெறியைக் கடைப்பிடிப்பதற்கான தங்கள் உறுதிப்பாட்டை அவர்கள் மீண்டும் உறுதிப்படுத்தினர்."], "head_rect": [376.9921875, 208.39453125, 717.1640625, 268.04296875], "photo": null, "bbox": [376.9921875, 208.39453125, 717.1640625, 653.1796875], "src": "00_pib_01 வளமைக்கான நேர்மை என்ற கருப்பொருளில் மத்திய கு.docx", "n": 2}, {"hsize": 11.568, "page": 1, "head": "மத்திய பிரதேசம், ராஜஸ்தானில் பெண் குழந்தைகள் கடத்தப்படும் விவகாரம் தேசிய மனித உரிமைகள் ஆணையம் நோட்டீஸ்", "subs": [], "paras": ["சென்னை – 4 நவம்பர், 2026 மத்திய பிரதேசம், ராஜஸ்தான் ஆகிய மாநிலங்களின் எல்லைப் பகுதிகளில் உள்ள பல்வேறு மாவட்டங்களில், வறுமையின் காரணமாக பெண் குழந்தைகள் 3 முதல் 5 லட்சம் ரூபாய் வரை இடைத்தரகர்களிடம் விற்பனை செய்யப்படுவதாக, 2026 அக்டோபர் 30-ம் தேதி ஊடகங்களில் செய்தி வெளியானது. விற்பனை செய்யப்பட்ட சிறுமிகளை, தத்தெடுக்கப்பட்டதாக போலி ஆவணங்கள் தயாரித்து கடத்திச் செல்கின்றனர். சிறுமிகள் பெரியவர்கள் ஆனதும், பாலியல் தொழிலுக்காக மகாராஷ்டிராவின் பல்வேறு பகுதிகளில் 35 முதல் 40 லட்சம் ரூபாய்க்கு விற்பதாகவும் செய்தி வெளியானது. இது உண்மையாக இருக்கும் பட்சத்தில் பாதிக்கப்பட்ட பெண் குழந்தைகளின் மனித உரிமைகள் கடுமையாக மீறப்பட்டுள்ளதாக கருதுவதாக தேசிய மனித உரிமைகள் ஆணையம் தெரிவித்துள்ளது. இந்நிலையில், இந்த விவகாரம் தொடர்பாக, மத்திய பிரதேசம், ராஜஸ்தான், மகாராஷ்டிரா ஆகிய மாநிலங்களின் தலைமைச் செயலாளர்கள், டிஜிபிக்கள் ஆகியோருக்கு மனித உரிமைகள் ஆணையம் நோட்டீஸ் அனுப்பியுள்ளது. இதுதொடர்பாக 2 வாரங்களில் பதில் அளிக்குமாறும் உத்தரவிட்டுள்ளது."], "head_rect": [725.66015625, 208.39453125, 949.60546875, 253.5], "photo": null, "bbox": [725.66015625, 208.39453125, 949.60546875, 811.828125], "src": "00_pib_03 மத்திய பிரதேசம் ராஜஸ்தானில் பெண் குழந்தைகள் க.docx", "n": 3}, {"hsize": 15.075000000000001, "page": 1, "head": "இந்திய அறிவியல், தொழில்நுட்ப மதிப்பெண் பலகையை நித்தி ஆயோக் அறிமுகப்படுத்தியுள்ளது", "subs": [], "paras": ["சென்னை – 4 நவம்பர், 2026 குடிமைப் பணி அதிகாரிகள் நிறுவனத்தில், இந்திய அறிவியல், தொழில்நுட்ப மதிப்பெண் பலகையை நித்தி ஆயோக் அறிமுகப்படுத்தியுள்ளது.", "புதுதில்லியில் உள்ள கே ஜி மார்க் பகுதியில் அமைந்துள்ள இந்த நிறுவனத்தின் வளாகத்தில் நவம்பர் 3-ம் தேதியன்று, இந்தப் பலகைத் தொடங்கப்பட்டது.", "நித்தி ஆயோக் துணைத் தலைவர் அசோக் குமார் லாஹிரி இதனைத் தொடங்கி வைத்தார். நித்தி ஆயோக்கின் ஒரு முக்கிய முன்னெடுப்பாக உருவாக்கப்பட்ட இந்த மதிப்பெண் பலகை, இந்திய மாநிலங்கள், யூனியன் பிரதேசங்களின் அறிவியல், தொழில்நுட்பச் சூழலை ஒருங்கிணைந்த முறையில் எடுத்துக்காட்டும் ஒரு தளமாகும்.", "இது, மாநிலங்கள், யூனியன் பிரதேசங்களில், ஆதாரங்களின் அடிப்படையில் கொள்கைகளை வகுப்பதற்கும், செயல்திறனை ஒப்பிட்டு மதிப்பிடுவதற்கும் உதவிடும் வகையில் இது வடிவமைக்கப்பட்டுள்ளது. இந்த நிகழ்ச்சியில் வரவேற்புரை ஆற்றிய நித்தி ஆயோக் மூத்த ஆலோசகர் பேராசிரியர் விவேக் குமார் சிங், இந்த முன்முயற்சியின் நோக்கங்களை விளக்கினார்.", "தரவுகள் குறித்த வெளியீடுகளின் எண்ணிக்கை மட்டுமின்றி, அதன் தரம், தாக்கம், ஒத்துழைப்பு ஆகியவற்றையும் இந்த மதிப்பெண் பலகை உள்ளடக்கியுள்ளதாக அவர் குறிப்பிட்டார். இதன் மூலம், மாநிலங்கள் தங்களது நிபுணத்துவத்தையும், கூடுதல் கவனம் செலுத்த வேண்டிய துறைகளையும் கண்டறிய முடியும்."], "head_rect": [376.9921875, 661.67578125, 717.1640625, 700.83984375], "photo": null, "bbox": [376.9921875, 661.67578125, 717.1640625, 1038.46875], "src": "00_pib_02 இந்திய அறிவியல் தொழில்நுட்ப மதிப்பெண் பலகையை.docx", "n": 4}, {"hsize": 19.169999999999998, "page": 1, "head": "அறிவியல் முன்னேற்றத்தை மண்டல அளவிலான ஒத்துழைப்பாக மாற்றுவது குறித்த இந்தோ-பசிபிக் மண்டல மாநாடு", "subs": [], "paras": ["சென்னை – 4 நவம்பர், 2026 அறிவியல் முன்னேற்றத்தை மண்டல அளவிலான ஒத்துழைப்பாக மாற்றுவது குறித்த இந்தோ-பசிபிக் மண்டல மாநாடு புதுதில்லியில் தொடங்கியது.", "இந்தியக் கடற்படையின் வருடாந்திர உயர்நிலை சர்வதேச உத்திசார் நடவடிக்கைகள் குறித்த இந்தோ-பசிபிக் மண்டல மாநாடு, 2026 நவம்பர் 3 அன்று புது தில்லியில் தொடங்கியது. கடற்படையின் அறிவுசார் அமைப்பான தேசிய கடல்சார் அறக்கட்டளை'யுடன் இணைந்து நடத்தப்படும் இந்த மூன்று நாள் மாநாடு, இந்தோ-பசிபிக் பகுதியில், அறிவியல், தொழில்நுட்பம், கல்விசார் ஒத்துழைப்பு' குறித்து ஆய்வு செய்கிறது.", "இதில், அறிவியல் முன்னேற்றங்கள், நிறுவனங்களுக்கு இடையேயான ஒத்துழைப்புக்களை, நடைமுறைக்கு உகந்த மண்டல அளவிலான ஒத்துழைப்பாக மாற்றுவதற்கு முக்கியத்துவம் அளிக்கப்படுகிறது.", "இந்த மாநாட்டில், இந்தோ-பசிபிக் பகுதியில், அறிவியல் அறிவு, தொழில்நுட்ப கண்டுபிடிப்புகளை, நீடித்த நிறுவன ஒத்துழைப்பாகவும், வலுவான கடல்சார் திறன்களாகவும், பகிரப்பட்ட மண்டல அளவிலான மீள்திறனாகவும் மாற்றுவது குறித்து விவாதிக்கப்பட்டது."], "head_rect": [28.3359375, 797.66015625, 368.49609375, 872.40234375], "photo": null, "bbox": [28.3359375, 797.66015625, 368.49609375, 1151.7890625], "src": "00_pib_05 அறிவியல் முன்னேற்றத்தை மண்டல அளவிலான ஒத்துழைப.docx", "n": 5}, {"hsize": 9.657, "page": 1, "head": "மருந்து விதிகள் 1945-ல் திருத்தங்களை மேற்கொள்ள மத்திய சுகாதார அமைச்சகம் பரிந்துரை", "subs": [], "paras": ["சென்னை – 4 நவம்பர், 2026 மருந்து விதிகள் 1945-ல் திருத்தங்களை மேற்கொள்ள மத்திய சுகாதாரம் மற்றும் குடும்ப நல அமைச்சகம் பரிந்துரைத்துள்ளது. இத்திருத்தங்களின்படி, தொகுதி தொகுதியாக மருந்துகளை விடுவிப்பதற்கு, உரிய தகுதிகளும் அனுபவமும் உள்ள ஒரு நபருக்கு மருந்து உற்பத்தியாளர்கள், முறைப்படி அங்கீகாரம் அளிக்க வேண்டும் என்பதும், உற்பத்தி செய்யப்படும் ஒவ்வொரு தொகுதிக்கும் பரிந்துரைக்கப்பட்ட பதிவேடுகளைப் பராமரிக்க வேண்டும் என்பதும் கட்டாயமாக்கப்பட்டுள்ளது.", "முன்மொழியப்பட்ட கட்டமைப்பின் கீழ், மருந்து விதிகள், 1945 உடன் தொடர்புடைய பிரிவுகளின் கீழ் உற்பத்தி உரிமங்களை நாடும் விண்ணப்பதாரர்கள், தொகுதி வெளியீட்டிற்காக, உரிய தகுதியும் அனுபவமும் வாய்ந்த ஒருவரை நியமித்து, பரிந்துரைக்கப்பட்ட தேவைகளுக்கு ஏற்ப தொகுதி வெளியீட்டுப் பதிவேடுகளைப் பராமரிக்க வேண்டும். இந்தத் திருத்தங்கள், விதிகளின் கீழ் தொகுதி வெளியீட்டுச் சான்றிதழுக்கான ஒரு பரிந்துரைக்கப்பட்ட படிவத்தை அறிமுகப்படுத்தவும் முன்மொழிகின்றன."], "head_rect": [725.66015625, 820.32421875, 949.60546875, 845.42578125], "photo": null, "bbox": [725.66015625, 820.32421875, 949.60546875, 1469.0859375], "src": "00_pib_06 மருந்து விதிகள் 1945-ல் திருத்தங்களை மேற்கொள்.docx", "n": 6}, {"hsize": 21.69, "page": 1, "head": "அறிவாற்றல் போர் குறித்த இரண்டு நாள் இணையவழி கருத்தரங்கு", "subs": [], "paras": ["சென்னை – 4 நவம்பர், 2026 அறிவாற்றல் போர் குறித்த இணையவழி கருத்தரங்கு புதுதில்லியில் நடைபெற்றது.", "2026 நவம்பர் 03 அன்று நிறைவடைந்த இந்த இரண்டு நாள் கருத்தரங்கை ஒருங்கிணைந்த பாதுகாப்புப் படைத் தலைமையகத்தின் கீழ், கூட்டுப் போர் ஆய்வுகளுக்கான மையம் ஏற்பாடு செய்திருந்தது.", "இதில், விமானப் படைத் தளபதி, ஏர் சீஃப் மார்ஷல் அஷுதோஷ் தீட்சித், சிறப்புரையாற்றினார்.", "செயல்பாட்டுத் திறனையும் சூழ்நிலை விழிப்புணர்வையும் மேம்படுத்துவதற்கு அனைத்துத் தரப்பினரிடையேயும் ஒருங்கிணைந்த செயல்பாட்டின் முக்கியத்துவத்தை அவர் வலியுறுத்தினார்.", "கருத்தரங்கின் இரண்டாம் நாள் நடைபெற்ற அமர்வில், குறிப்பாக, டிஜிட்டல் ஆளுகை, நெறிமுறைக் கருத்தாய்வுகள், வளர்ந்து வரும் நவீன அச்சுறுத்தல்களை எதிர்கொள்வதற்கான சட்டக் கட்டமைப்புகளுடன், எதிர் நடவடிக்கைகளுக்கான பயிற்சி, உருவகப்படுத்துதல், திறன் மேம்பாடு ஆகியவற்றின் நம்பகத்தன்மைக்கு முக்கியத்துவம் அளிக்கப்பட்டது. இணையவழித் திறன்கள், செயற்கை நுண்ணறிவு, தகவல் கையாளுதல், உளவியல் செல்வாக்கு ஆகியவற்றின் ஒருங்கிணைப்பு, அவை தேசியப் பாதுகாப்பிற்கு ஏற்படுத்தும் சவால்கள் குறித்து விவாதங்கள் இதில் இடம்பெற்றன."], "head_rect": [376.9921875, 1046.96484375, 717.1640625, 1103.35546875], "photo": null, "bbox": [376.9921875, 1046.96484375, 717.1640625, 1469.0859375], "src": "00_pib_04 அறிவாற்றல் போர் குறித்த இரண்டு நாள் இணையவழி க.docx", "n": 7}, {"hsize": 12.51, "page": 1, "head": "'துய்மைக்கான சிறப்பு இயக்கம் 6.0'-ஐ வெற்றிகரமாக நிறைவு செய்தது தொழிலாளர் மற்றும் வேலைவாய்ப்பு அமைச்சகம்", "subs": [], "paras": ["சென்னை – 4 நவம்பர், 2026 நிர்வாகத் திறன், தூய்மை, வெளிப்படைத்தன்மை, மேம்பட்ட பொதுச் சேவை வழங்கல் ஆகியவற்றில் தனது உறுதிப்பாட்டை மீண்டும் வலியுறுத்தி, துய்மைக்கான சிறப்பு இயக்கம் 6.0-ஐ தொழிலாளர் மற்றும் வேலைவாய்ப்பு அமைச்சகம் வெற்றிகரமாக நிறைவு செய்துள்ளது.", "அமைச்சகமும் அதன் தொடர்புடைய அமைப்புகளும் 2,42,042 குறைகளைத் தீர்த்து வைத்ததன் மூலம் நிர்ணயிக்கப்பட்ட இலக்கில் 116.93 சதவீதத்தை எட்டியுள்ளன. 2 லட்சத்திற்கும் அதிகமான இயல் கோப்புக்கள் ஆய்வு செய்யப்பட்டு, 98,500 கோப்புக்கள் நீக்கப்பட்டன. மேலும், 70,191 மின்னணு கோப்புக்கள் ஆய்வு செய்யப்பட்டன. இது நிர்ணயிக்கப்பட்ட இலக்கில் 170.45% ஆகும். பயன்படுத்தப்படாத பொருட்களை அகற்றியதன் மூலம் ரூ. 49,48,896 வருவாய் ஈட்டப்பட்டது. இது வளங்களைச் சிறப்பாகப் பயன்படுத்த வழிவகுத்தது."], "head_rect": [28.3359375, 1160.28515625, 368.49609375, 1192.81640625], "photo": null, "bbox": [28.3359375, 1160.28515625, 368.49609375, 1469.0859375], "src": "00_pib_07 துய்மைக்கான சிறப்பு இயக்கம் 60-ஐ வெற்றிகரமாக.docx", "n": 8}, {"hsize": 23.1165, "page": 2, "head": "ஹெர்பலைஃப் இந்தியா மற்றும் ஐஐஎஸ்சி இணைந்து ஆரோக்கியமான முதுமை குறித்த முக்கிய ஆய்வு ஒன்றைத் தொடங்குகின்றன", "subs": [], "paras": ["சென்னை – 4 நவம்பர், 2026 CHENNAI நவம்பர் 03, 2026 - ஹெர்பலைஃப் இந்தியா மற்றும் இந்திய அறிவியல் நிறுவனம் (IISc) ஆகியவை இணைந்து, ‘ஆரோக்கியம் மற்றும் மகிழ்ச்சி’ என்ற கருப்பொருளை மையமாகக் கொண்ட ஒரு முக்கிய ஆராய்ச்சி ஆய்வைத் தொடங்குகின்றன. இந்தியப் பெரியவர்களிடையே ஆரோக்கியமான முதுமையை அடைவதற்கு, வளர்சிதை மாற்ற ஆரோக்கியம், சமூக ஈடுபாடு, ஆரோக்கியம் மற்றும் மகிழ்ச்சி, ஆரோக்கியம் சார்ந்த வழிகாட்டுதல் மற்றும் உயிரியல் குறியீடுகள் அடிப்படையிலான அறிவியல் சான்றுகள் ஆகியவற்றுக்கு இடையேயான தொடர்புகளை இந்த ஆய்வு ஆராயும். பெங்களூரு, மைசூரு, ஹைதராபாத் மற்றும் சென்னை ஆகிய நகரங்களில் உள்ள பல்வேறு மையங்களில், இந்திய அறிவியல் நிறுவனத்தின் ஒத்துழைப்புடனும், ஹெர்பலைஃப் நிறுவனத்தின் ஆதரவுடனும் இந்த ஆய்வு மேற்கொள்ளப்படும்.", "இந்திய மக்கள் தொகை தொடர்ந்து முதிர்ச்சியடைந்து வரும் நிலையில், மக்கள் எவ்வளவு காலம் வாழ்கிறார்கள் என்பது மட்டுமல்லாமல், அவர்கள் எவ்வளவு சிறப்பாக வாழ்கிறார்கள் என்பதைப் புரிந்துகொள்வதில் ஆர்வம் அதிகரித்து வருகிறது. ஊட்டச்சத்து, வாழ்க்கை முறை மற்றும் வளர்சிதை மாற்ற ஆரோக்கியம் ஆகியவற்றின் முக்கியத்துவத்தை அறிவியல் ஆய்வுகள் தொடர்ந்து வலியுறுத்தி வருகின்றன. அதே வேளையில், சமூகத் தொடர்புகள், வாழ்க்கையின் நோக்கம், நல்வாழ்வுக்கான ஆதரவு அமைப்புகள் மற்றும் உயிரியல் குறியீடுகள் போன்றவை எவ்வாறு ஒன்றிணைந்து, வளர்சிதை மாற்ற ஆரோக்கியத்தையும் ஒட்டுமொத்த நல்வாழ்வையும் பாதிக்கின்றன என்பது குறித்த புரிதல் இன்னும் குறைவாகவே உள்ளது.", "“ஆரோக்கியம் மற்றும் மகிழ்ச்சி ஆய்வு” 1,000-க்கும் மேற்பட்ட பங்கேற்பாளர்களை உள்ளடக்கும் வகையில் வடிவமைக்கப்பட்டுள்ளது; இதில் ஒவ்வொரு பங்கேற்பாளரும் சுமார் ஆறு மாத காலம் ஆய்வின் ஒரு பகுதியாக இருப்பார்கள். பன்முக மதிப்பீட்டு அணுகுமுறையின் மூலம், இந்த ஆய்வு உடல் ஆரோக்கியம், உயிரியல் குறியீடுகள், குடல் நுண்ணுயிர் அமைப்பு ஊட்டச்சத்து, வாழ்க்கை முறை பழக்கவழக்கங்கள் மற்றும் நல்வாழ்வு குறிகாட்டிகளை மதிப்பீடு செய்யும். இதன் வாயிலாக, தனிப்பட்ட நுண்ணறிவுகளைப் பெறுவதோடு, ஆரோக்கியம், மகிழ்ச்சி மற்றும் நல்வாழ்வு குறித்த ஆழமான புரிதலுக்கு இது பங்களிக்கும்.", "\"ஹெர்பலைஃப் இந்தியா நிறுவனத்தில், மக்கள் தங்களுக்குச் சரியான ஆதரவு கிடைக்கும்போது ஆரோக்கியமாக இருக்கிறார்கள் என்று நாங்கள் நம்புகிறோம். இந்த ஆதரவு என்பது முறையான ஊட்டச்சத்தாகவோ, அவர்களைச் சுறுசுறுப்பாக வைத்திருக்கும் நபர்களாகவோ அல்லது அவர்களை ஊக்கப்படுத்தும் ஒரு சமூகமாகவோ இருக்கலாம்,\" என்று ஹெர்பலைஃப் இந்தியாவின் நிர்வாக இயக்குநர் அஜய் கண்ணா தெரிவித்தார். \"மக்கள் வயதாகும்போது, ​​அன்றாட வாழ்வில் அவர்கள் எடுக்கும் முடிவுகள் எந்த அளவுக்கு முக்கியப் பங்கு வகிக்கின்றன என்பதை நாங்கள் அறிய விரும்புகிறோம்; இதற்கான விடை இந்தியர்களின் வாழ்க்கையிலிருந்தே கிடைக்க வேண்டும் என்று நாங்கள் விரும்புகிறோம். இந்திய அறிவியல் நிறுவனத்துடன் (IISc) இணைந்து செயல்படுவது, இத்தகைய கேள்விகளுக்குத் தேவையான அறிவியல் பூர்வமான துல்லியத்தை வழங்குகிறது.\"", "\"சமூகம், ஊட்டச்சத்து மற்றும் அன்றாடப் பழக்கவழக்கங்களைப் பாராட்டுவது எளிது, ஆனால் அவற்றை நிரூபிப்பது கடினம்,\" என்று இந்திய அறிவியல் கழகத்தின் (IISc) வளர்ச்சி உயிரியல் மற்றும் மரபியல் துறைப் பேராசிரியர் தீபக் சைனி கூறினார். \"ஹெர்பாலைஃப் இந்தியாவுடனான இந்தக் கூட்டுறவின் மூலம், காலப்போக்கில் மக்களின் ஆரோக்கியத்தில் ஏற்படும் உண்மையான மாற்றங்களைக் கண்காணித்து, அர்த்தமுள்ள அறிவியல் சான்றுகளை உருவாக்கும் வாய்ப்பு எங்களுக்குக் கிடைத்துள்ளது. IISc-இல், சான்றுகள் எங்கு இட்டுச் சென்றாலும், சுதந்திரமான, கடுமையான ஆராய்ச்சிகளை மேற்கொண்டு, அதன் முடிவுகளை வெளிப்படையாகத் தெரிவிப்பதே எங்கள் அர்ப்பணிப்பாகும். உருவாக்கப்படும் இந்த அறிவு, இந்தியர்கள் நீண்ட காலம் ஆரோக்கியமாக இருக்க எது உதவுகிறது என்பதைப் பற்றிய ஆழமான புரிதலுக்குப் பங்களிப்பதோடு, தனிநபர்கள், சுகாதார வல்லுநர்கள் மற்றும் கொள்கை வகுப்பாளர்கள் சிறந்த சுகாதார முடிவுகளை எடுக்கவும் உதவும்.\""], "head_rect": [28.3359375, 87.10546875, 484.72265625, 177.24609375], "photo": [260.77734375, 181.74609375, 484.72265625, 330.97265625], "bbox": [28.3359375, 87.10546875, 484.72265625, 1030.5], "src": "T1.docx", "n": 1}, {"hsize": 20.000025, "page": 2, "head": "கையுறைகள் தேவையில்லாத ஹேர் டை தயாரிப்புக்கு காப்புரிமை பெற்ற ‘ஸ்மார்ட் பிளாக்’ ஃபார்முலாவுடன் ஹேர் கலர் சந்தையில் கவனமீர்க்கும் கோத்ரேஜ் நிறுவனத்தின் 'ஹேர் லேப்'!", "subs": [], "paras": ["சென்னை – 4 நவம்பர், 2026 சென்னை 03 நவம்பர் 2026: கோத்ரேஜ் நிறுவனத்தின் ஓர் அங்கமான 'ஹேர் லேப்', வெறுங்கைகளால் அப்ளை செய்யக்கூடிய வகையில் பலமுறை பயன்படுத்தும் டியூப் வடிவத்தில் பிரீமியம் ஹேர் கலரான 'கோத்ரேஜ் ஹேர் லேப் ஸ்மார்ட் பிளாக்' ஷாம்பு ஹேர் கலர் அறிமுகத்தை இன்று அறிவித்துள்ளது. ஸ்மார்ட் பிளாக் ஷாம்பு ஹேர் கலர், தலைமுடிக்கு கலர் அடிக்கும் முறையை மிக எளிய சில படிகளாக மாற்றுகிறது. பயனர்கள் தங்கள் கைகளை நீரால் நனைத்துக்கொண்டு, நரைமுடி உள்ள பகுதிகளை மையமாகக் கொண்டு காய்ந்த தலைமுடியில் இந்த தயாரிப்பை அப்ளை செய்து, கைகளில் பட்ட 3 நிமிடங்களுக்குள் சோப் போட்டு கைகளைக் கழுவ வேண்டும். வெறும் 15 நிமிடங்களில், 100% நரைமுடி மறைப்புடன் அடர்த்தியான, இயற்கையான கருமை நிறத்தை பயனர்கள் பெற முடியும். இந்த தயாரிப்பு, தலைமுடிக்கு கலர் அடிப்பதை ஷாம்பு அப்ளை செய்வதைப் போல மிக எளிதாக்குகிறது.", "ஸ்மார்ட் பிளாக் ஷாம்பு ஹேர் கலர், கையுறைகள் (gloves), பிரஷ்கள் அல்லது கலக்கும் கிண்ணங்களின் (mixing bowls) தேவையை முற்றிலுமாக நீக்குகிறது. இந்த புரட்சிகரமான தயாரிப்பு, மிகச் சிறந்த ஆட்டோ-ஆக்ஸிடேட்டிவ் (auto-oxidative) ஹேர் கலர் தொழில்நுட்பத்தின் மூலம் செயல்படுகிறது. இது கோத்ரேஜ் ஹேர் லேப்பின் சொந்த தயாரிப்பான, காப்புரிமை (patent) பெற்ற, பெராக்சைடு மற்றும் அம்மோனியா அற்ற (no-peroxide and no-ammonia) ஃபார்முலாவைக் கொண்டுள்ளது. ஸ்மார்ட் பிளாக் ஷாம்பு ஹேர் கலர், கேலிக் அமிலம் (gallic acid) மற்றும் கற்றாழையின் (aloe vera) நன்மைகளுடன் செறிவூட்டப்பட்டுள்ளது.", "இந்த அறிமுகம் குறித்து, கோத்ரேஜ் நிறுவனத்தின் 'ஹேர் லேப்' வணிகத் தலைவர் (Business Head) சமீர் சூர்யவன்ஷி பேசுகையில், \"கோத்ரேஜ் ஹேர் லேப் ஸ்மார்ட் பிளாக் ஷாம்பு ஹேர் கலர், ஹேர் கலரிங் குறித்த பார்வையை முற்றிலும் புதிய கோணத்தில் மாற்றியமைக்கிறது. பெராக்சைடு இல்லாத ஃபார்முலாவை உருவாக்குவதற்கு ஹேர் கலர் ரசாயன அமைப்பையே முற்றிலும் புதிதாக மாற்றியமைக்க வேண்டியிருந்தது. கையுறைகளின் தேவையை நீக்கியதன் மூலம், மக்களிடம் இருந்த ஒரு ஆழ்ந்த மனத்தடையை அகற்றி, ஒரு சாதாரண வேலையை பிரீமியம் மற்றும் இயல்பான சுய-பராமரிப்பு நிகழ்வாக (self-care ritual) நாங்கள் மாற்றுகிறோம். நவீன அழகியலின் உச்சகட்ட சொகுசு என்பது வசதியும், மேம்பட்ட கூந்தல் அறிவியலும் தடையின்றி ஒன்றிணைவதுதான் என்பதை எங்களது இந்த புரட்சிகரமான, காப்புரிமை பெற்ற ஃபார்முலா நிரூபிக்கிறது,\" என்று கூறினார்.", "இந்தியாவின் ஹேர் கலர் சந்தை ₹7,000 கோடிக்கும் அதிகமாக மதிப்பிடப்பட்டுள்ளது. மேலும் நுகர்வோர் வீட்டிலேயே கலர் அடிப்பதற்கு வசதியான மற்றும் சௌகரியமான வழிகளைத் தேடுவதால் இச்சந்தை தொடர்ந்து வளர்ச்சியடைந்து வருகிறது. நுகர்வோரின் கருத்துக்கள், எளிதான அப்ளிகேஷன் முறையையே அவர்கள் பெரிதும் விரும்புவதைச் சுட்டிக்காட்டுகின்றன. குறிப்பாக, தோலில் கறை படிவது மற்றும் அப்ளை செய்த பிறகு சுத்தப்படுத்துவது போன்ற விஷயங்களை எளிமையாக்குவதையே வீட்டிலேயே ஹேர் கலர் பயன்படுத்துபவர்கள் அதிகம் விரும்புகின்றனர். ஸ்மார்ட் பிளாக் ஷாம்பு ஹேர் கலர், கறை படியாத, கையுறைகள் தேவையில்லாத புதிய அனுபவத்தை அறிமுகப்படுத்துவதன் மூலம் இந்த தேவையைப் பூர்த்தி செய்து, இத்துறைக்கு புதிய அளவிலான எளிமையையும் பிரீமியம் அனுபவத்தையும் கொண்டு வருகிறது.", "\"ஹேர் கேர் சந்தையின் அடுத்தகட்ட பெரிய வளர்ச்சியாக வசதியுடன் கூடிய, பிரீமியம் கண்டுபிடிப்புகளையே 'ஹேர் லேப்' பார்க்கிறது. இந்த வரிசையில் எங்கள் முன்னணித் தயாரிப்பாக 'ஸ்மார்ட் பிளாக்' ஷாம்பு ஹேர் கலர் திகழ்கிறது. இந்த புதிய கண்டுபிடிப்பு, அறிவியலின் சிறந்த அம்சங்களையும் சௌகரியத்தையும் இணைத்து வழங்குவதன் மூலம் புதிய நுகர்வோரை ஈர்ப்பதோடு, வீட்டிலேயே ஹேர் கலர் பயன்படுத்தும் அனுபவத்தையும் அடுத்த கட்டத்திற்கு உயர்த்தும்,\" என்றும் சமீர் சூர்யவன்ஷி மேலும் தெரிவித்தார்.", "அறிவியல் பூர்வமான, மூலப்பொருட்களுக்கு முன்னுரிமை அளிக்கும் அழகுப் பராமரிப்பு தீர்வுகளைத் தேடும் நவீன மற்றும் விவேகமுள்ள நுகர்வோருக்காக வடிவமைக்கப்பட்ட 'ஸ்மார்ட் பிளாக்' ஷாம்பு ஹேர் கலர், பலமுறை பயன்படுத்தக்கூடிய வசதியான டியூப் பேக்கில் கிடைக்கிறது. இதன் 80 மி.லி பேக்கின் விலை ₹229 என நிர்ணயிக்கப்பட்டுள்ளது. மேலும் பிளிங்கிட் (Blinkit), அமேசான் (Amazon) உள்ளிட்ட முன்னணி இ-காமர்ஸ், லைஃப்ஸ்டைல் மற்றும் குவிக்-காமர்ஸ் அழகு சாதனத் தளங்களில் இது கிடைக்கிறது."], "head_rect": [493.21875, 87.10546875, 949.60546875, 217.125], "photo": [725.66015625, 221.625, 949.60546875, 495.65625], "bbox": [493.21875, 87.10546875, 949.60546875, 1438.453125], "src": "T2.docx", "n": 2}, {"hsize": 17.523, "page": 2, "head": "இடைத்தேர்தல் நடைபெற உள்ள தொகுதிகளுக்கு மட்டுமே முதல்வராக செயல்படும் விஜய்.!! இபிஎஸ் கடும் விமர்சனம்", "subs": [], "paras": ["சென்னை – 4 நவம்பர், 2026 சென்னை: இடைத்தேர்தல் நடைபெற உள்ளதால் மட்டுமே முதல்வர் விஜய் ஈரோடு செல்கிறார் என்று, அதிமுக பொதுச்செயலாளர் எடப்பாடி பழனிசாமி கடுமையாக விமர்சித்துள்ளார். தமிழ்நாட்டில் பெருந்துறை உள்ளிட்ட ஐந்து தொகுதிகளுக்கு இடைத்தேர்தல் விரைவில் அறிவிக்கப்பட கூடும் என்ற சூழலில், அரசு விழாவில் பங்கேற்க முதலமைச்சர் விஜய் ஈரோடு மாவட்டத்திற்கு இன்று சென்றுள்ளார். இது குறித்து இன்று செய்தியாளர்களைச் சந்தித்துப் பேசிய எடப்பாடி பழனிசாமி, தவெக அரசு மீது பல்வேறு அரசியல் விமர்சனங்களை முன்வைத்துள்ளார்.", "செய்தியாளர்களிடம் பேசிய எடப்பாடி பழனிசாமி, \"தமிழ்நாட்டில் எங்கு இடைத்தேர்தல் வருகிறதோ, அந்தத் தொகுதிகளை மையப்படுத்தி மட்டுமே முதலமைச்சர் விஜய் தனது திட்டங்களையும், பயணங்களையும் மேற்கொள்கிறார்\" என்று குற்றம் சாட்டினார். தமிழ்நாட்டின் அனைத்து தொகுதிகளுக்கும் முதலமைச்சராக இருக்கும் விஜய், ஒட்டுமொத்த மாநில மக்களுக்கும் சேவை செய்யாமல், தேர்தல் நடக்கும் குறிப்பிட்ட தொகுதிகளுக்கு மட்டுமே முக்கியத்துவம் அளித்து நலத்திட்டங்களை அறிவித்து வருவதாகவும், இடைத்தேர்தல் பரப்புரையாகவே, நலத்திட்ட உதவிகள் வழங்கப்படுவதாக எடப்பாடி பழனிசாமி குறிப்பிட்டார்.", "தவெக ஆட்சியில் நிர்வாகக் கோளாறுகள் மலிந்துள்ளன. கடந்த 6 மாத கால தவெக ஆட்சியில் விலைவாசி கடுமையாக உயர்ந்து மக்கள் பாதிக்கப்பட்டுள்ளனர் தவெக அரசின் நிர்வாகத் திறனின்மையால் தான் ஜிஎஸ்டி வரி வசூல் சரிந்துள்ளது, விலைவாசியும் உயர்ந்துள்ளது என்று குற்றம்சாட்டினார்."], "head_rect": [28.3359375, 1038.99609375, 484.72265625, 1084.53515625], "photo": [260.77734375, 1089.03515625, 484.72265625, 1227.328125], "bbox": [28.3359375, 1038.99609375, 484.72265625, 1438.453125], "src": "T9.docx", "n": 3}, {"hsize": 17.523, "page": 3, "head": "‘அவெஞ்சர்ஸ்: டூம்ஸ்டே’ படத்தின் ஐந்து அதிரடியான புதிய போஸ்டர்களை வெளியிட்ட மார்வெல் ஸ்டுடியோஸ்!", "subs": [], "paras": ["சென்னை – 4 நவம்பர், 2026 ‘அவெஞ்சர்ஸ்: டூம்ஸ்டே’ படத்தின் ஐந்து அதிரடியான புதிய போஸ்டர்களை வெளியிட்ட மார்வெல் ஸ்டுடியோஸ்!", "4DX, RealD 3D, ScreenX, டால்பே மற்றும் மார்வெல் ஸ்டுடியோஸின் இன்ஃபினிட்டி விஷன் உள்ளிட்ட பிரீமியம் திரையரங்கத் தொழில்நுட்பங்களில், பெரும் எதிர்பார்ப்பை ஏற்படுத்தியுள்ள ‘அவெஞ்சர்ஸ்: டூம்ஸ்டே’ திரைப்படம் டிசம்பர் 17ஆம் தேதி இந்தியத் திரையரங்குகளில் ஆங்கிலம், இந்தி, தமிழ் மற்றும் தெலுங்கு மொழிகளில் வெளியாகிறது.", "இந்த ஆண்டின் மிகவும் எதிர்பார்க்கப்படும் சினிமா நிகழ்வுக்கான கவுண்ட்டவுன் தொடங்கிவிட்டது. ‘அவெஞ்சர்ஸ்: டூம்ஸ்டே’ திரைப்படத்தின் வெளியீட்டு நாள் நெருங்கி வரும் நிலையில், மார்வெல் ஸ்டுடியோஸ் ஐந்து புதிய போஸ்டர்களை வெளியிட்டுள்ளது. இதன் மூலம் ரசிகர்களின் எதிர்பார்ப்பு மேலும் அதிகரித்துள்ளது. குறிப்பாக, மார்வெல் சினிமாட்டிக் யுனிவர்ஸின் சக்திவாய்ந்த வில்லன்களில் ஒருவரான டாக்டர் டூமின் தோற்றம் இந்தப் போஸ்டர்கள் மூலம் கூடுதல் கவனம் பெற்றுள்ளது.", "முன்னணி நடிகர்கள் பலர் இணைந்துள்ள பிரம்மாண்ட கூட்டணி, மிரட்டலான ஆக்‌ஷன் காட்சிகள் மற்றும் அதிக எதிர்பார்ப்பை ஏற்படுத்தும் கதைக்களம் எனப் பல சிறப்பம்சங்களுடன் ‘அவெஞ்சர்ஸ்: டூம்ஸ்டே’ திரைப்படம் உருவாகியுள்ளது. மார்வெல் சினிமாட்டிக் யுனிவர்ஸ் திரைப்படங்களுக்கே உரிய பிரம்மாண்டம், பிரமிக்க வைக்கும் காட்சியமைப்புகள் மற்றும் விறுவிறுப்பான கதை சொல்லல் ஆகியவற்றுடன் ரசிகர்களுக்கு மறக்க முடியாத திரையரங்க அனுபவத்தை இப்படம் வழங்கத் தயாராகி வருகிறது.", "மார்வெல் ஸ்டுடியோஸின் ‘அவெஞ்சர்ஸ்: டூம்ஸ்டே’ திரைப்படம் வரும் டிசம்பர் 17ஆம் தேதி இந்தியத் திரையரங்குகளில் ஆங்கிலம், இந்தி, தமிழ் மற்றும் தெலுங்கு மொழிகளில் வெளியாகிறது."], "head_rect": [28.3359375, 87.10546875, 484.72265625, 132.64453125], "photo": [260.77734375, 137.14453125, 484.72265625, 435.5390625], "bbox": [28.3359375, 87.10546875, 484.72265625, 690.5390625], "src": "T3.docx", "n": 1}, {"hsize": 23.2155, "page": 3, "head": "கர்ப்பகாலத்தில் தீபாவளி - பாதுகாப்பாகவும் மகிழ்ச்சியாகவும் கொண்டாடுவது எப்படி?", "subs": [], "paras": ["சென்னை – 4 நவம்பர், 2026 கட்டுரையாளர்: டாக்டர் நந்தினி எல்., மகப்பேறு மற்றும் மகளிர் மருத்துவ நிபுணர், பர்த்ரைட் பை ரெயின்போ ஹாஸ்பிடல்ஸ் (BirthRight by Rainbow Hospitals), அண்ணா நகர், சென்னை", "தீபாவளி என்பது குடும்பங்களை ஒன்றிணைத்து, வீடுகளில் ஒளி, ஒலி மற்றும் மகிழ்ச்சி நிறைந்த பண்டிகையாகும். இருப்பினும், கர்ப்பிணிப் பெண்களுக்கு, இத்தகைய பண்டிகைக் காலங்களில் கூடுதல் கவனம் தேவைப்படுகிறது. தீபாவளியின் போது ஏற்படும் காற்று மற்றும் ஒலி மாசுபாடு, தாயின் ஆரோக்கியத்தை மட்டுமல்லாமல், வளரும் கருவின் ஆரோக்கியத்தையும் பாதிக்கக்கூடும். இதற்காகப் பண்டிகையைக் கொண்டாடுவதையே தவிர்க்க வேண்டும் என்று அர்த்தமல்ல; சில எளிய முன்னெச்சரிக்கை நடவடிக்கைகளை மேற்கொள்வதன் மூலம், தாயும் குழந்தையும் பாதுகாப்பாகவும் மகிழ்ச்சியாகவும் பண்டிகையைக் கொண்டாட முடியும்.", "தீபாவளியின் போது ஏற்படும் மிகப்பெரிய கவலைகளில் ஒன்று, பட்டாசுகளால் ஏற்படும் புகை மற்றும் ஒலி மாசுபாடு ஆகும். வண்ணமயமான ஒளிக்காட்சிகள் மகிழ்ச்சியளிப்பதாக இருந்தாலும், பட்டாசுகளால் உருவாகும் உரத்த ஒலிகள் மன உளைச்சலை ஏற்படுத்தக்கூடும். கருவில் உள்ள குழந்தை வெளிப்புறச் சூழலில் இருந்து வரும் ஒலிகளுக்கு எதிர்வினையாற்றக்கூடும், மேலும் அதிக டெசிபல் சத்தங்களுக்கு திடீரென ஆட்படுவது அசௌகரியத்தையும் மன அழுத்தத்தையும் உண்டாக்கலாம். எனவே, கர்ப்பிணிப் பெண்கள் உரத்த பட்டாசுகள் வெடிக்கப்படும் இடங்களைத் தவிர்க்க வேண்டும் மற்றும் அமைதியான, சுற்றுச்சூழலுக்கு உகந்த வழிகளில் கொண்டாடுவதைக் கருத்தில் கொள்ள வேண்டும். உரத்த சத்தங்களுக்கு ஆட்படுவது தவிர்க்க முடியாததாக இருந்தால், ஒலி பாதுகாப்பு கருவிகள் அதன் தாக்கத்தைக் குறைக்க உதவும்.", "பண்டிகைக் காலங்களில் காற்று மாசுபாடு மற்றொரு முக்கிய பிரச்சனையாக உள்ளது. பட்டாசுகளிலிருந்து வெளியேறும் புகை காற்றின் தரத்தை பெருமளவு குறைப்பதோடு, சுற்றுச்சூழலில் தீங்கு விளைவிக்கும் துகள்களின் அளவையும் அதிகரிக்கிறது. கர்ப்ப காலத்தில் உடலுக்கு அதிக ஆக்சிஜன் தேவைப்படுவதால், காற்றின் தரம் மோசமாக இருக்கும்போது மூச்சுத்திணறல், தலைவலி, தலைச்சுற்றல் அல்லது குமட்டல் போன்ற அசௌகரியங்கள் ஏற்படலாம். கர்ப்பிணிப் பெண்கள் பட்டாசுகள் அதிகம் வெடிக்கப்படும் நேரங்களில் வீட்டிற்குள்ளேயே இருக்க முயற்சி செய்ய வேண்டும்; கதவுகள் மற்றும் ஜன்னல்களை மூடி வைக்க வேண்டும், மேலும் முடிந்தவரை காற்று சுத்திகரிப்பான்களைப் (air purifiers) பயன்படுத்த வேண்டும். ஒருவேளை வெளியே செல்ல வேண்டிய அவசியம் ஏற்பட்டால், சரியாகப் பொருந்தக்கூடிய தரமான முகக்கவசத்தை அணிவது கூடுதல் பாதுகாப்பை வழங்கும்.", "பண்டிகைக் கொண்டாட்டங்கள் பெரும்பாலும் சுவையான இனிப்புகள் மற்றும் காரமான பலகாரங்களைச் சுற்றியே அமைகின்றன. தீபாவளி போன்ற பண்டிகைகளின் போது அவ்வப்போது இத்தகைய உணவுகளை உண்பது மகிழ்ச்சியைத் தந்தாலும், கர்ப்ப காலத்தில் சமச்சீரான உணவைப் பேணுவது மிகவும் முக்கியம். கடைகளில் விற்கப்படும் இனிப்புகளில் சர்க்கரை, சுத்திகரிக்கப்பட்ட மாவு (மைதா) மற்றும் செயற்கைச் சேர்க்கைப் பொருட்கள் அதிகமாக இருக்கலாம். ஆரோக்கியமான மூலப்பொருட்களைப் பயன்படுத்தி வீட்டிலேயே பண்டிகை உணவுகளைத் தயாரிப்பதன் மூலம், சர்க்கரை மற்றும் கொழுப்பின் அளவைக் கட்டுக்குள் வைத்திருக்கவும், அதே சமயம் தேவையான சத்துக்கள் கிடைப்பதை உறுதி செய்யவும் முடியும். போதுமான அளவு தண்ணீர், இளநீர் மற்றும் பழச்சாறுகளை அருந்தி உடலை நீரேற்றத்துடன் வைத்திருப்பது, தாயின் ஆரோக்கியத்திற்கும் கருவின் வளர்ச்சிக்கும் சம அளவில் அவசியமாகும்.", "தீபாவளியின் போது சரியான ஆடைகளைத் தேர்ந்தெடுப்பது, பண்டிகையை இன்னும் பாதுகாப்பானதாக மாற்ற உதவும். பாரம்பரியக் கொண்டாட்டங்களின் போது ஆடம்பரமான உடைகளை அணியும் வழக்கம் இருந்தாலும், கர்ப்பிணிப் பெண்கள் தங்களின் வசதிக்கே முன்னுரிமை அளிக்க வேண்டும். பருத்தி போன்ற எடை குறைந்த, காற்றோட்டமான துணிகள் மிகவும் ஏற்றவை; இவை எளிதாக நடமாட உதவுவதுடன், அசௌகரியத்தையும் குறைக்கின்றன. மேலும், இத்தகைய வசதியான ஆடைகள், தீபங்கள் அல்லது பட்டாசுகளிலிருந்து வரும் நெருப்பு தற்செயலாக உடலில் படுவதற்கான அபாயத்தைக் குறைப்பதன் மூலம் கூடுதல் பாதுகாப்பையும் வழங்குகின்றன.", "கொண்டாட்டங்களின் போது தீக்காயங்கள் ஏற்படுவதைத் தடுப்பதில் சிறப்பு கவனம் செலுத்த வேண்டும். விளக்குகள் ஏற்றுவதிலும், பட்டாசுகளை வெடிப்பதிலும் எச்சரிக்கை தேவை, குறிப்பாக கர்ப்ப காலத்தில் தலைசுற்றல், மயக்கம் போன்ற காரணத்தினால் அவர்கள் சாதாரண இயக்கம் பாதிக்கப்படலாம். கர்ப்பிணிப் பெண்கள் பட்டாசுகளிலிருந்து பாதுகாப்பான தூரத்தை பராமரிக்க வேண்டும் மற்றும் பட்டாசுகள் வெடிக்கப்படும் கூட்டமான இடங்களைத் தவிர்க்க வேண்டும். உங்களுக்கு ஆல்கஹால் அடிப்படையிலான கிருமிநாசினிகளைப் பயன்படுத்தும் பழக்கம் இருந்தால், அவற்றை உபாயயோகிப்பதை தவிர்க்கவும். பாதுகாப்பான இடத்திலிருந்து கொண்டாட்டங்களை அனுபவிக்க, ​​பட்டாசுகளை மற்றவர்கள் கையாள அனுமதிப்பது எப்போதும் அறிவுறுத்தப்படுகிறது.", "நம் கலாச்சார பண்டிகைகளுக்கு தயாராவது மிகப்பெரிய ப்ராயத்தைகள் நிறைந்ததாகும். இருக்குமிடத்தை சுத்தம் செய்தல், அலங்கரித்தல் மற்றும் பூக்களைக் கையாளுதல் போன்றவை பெரும்பாலும் தனிநபர்களைத் தூசி, ஒவ்வாமை ஏற்படுத்தும் பொருட்கள் மற்றும் இரசாயன சுத்திகரிப்புப் பொருட்களுக்கு உட்பதுகிறது. இந்தப் பொருட்கள் ஒவ்வாமை அல்லது சுவாசக் கோளாறுகளைத் தூண்டக்கூடும், இவற்றை கர்ப்ப காலத்தில் சமாளிப்பது கடினமாக இருக்கும். முடிந்தவரை, கர்ப்பிணிப் பெண்கள் குடும்ப உறுப்பினர்களின் உதவியைப் பெற வேண்டும் மற்றும் கடுமையான சுத்திகரிப்புப் பொருட்கள் அல்லது அதிகப்படியான தூசியின் ஈடுபாட்டைக் குறைக்க வேண்டும்.", "ஆகமொத்தத்தில், தீபாவளி என்பது மகிழ்ச்சி, பிணைப்பு மற்றும் கொண்டாட்டத்திற்கான ஒரு காலமாகும். இரைச்சல், மாசுபாடு, காயங்கள் மற்றும் தேவையற்ற உடல் அழுத்தத்தைத் தவிர்க்கத் தேவையான முன்னெச்சரிக்கை நடவடிக்கைகளை மேற்கொள்வதன் மூலம், கர்ப்பிணிப் பெண்கள் தங்கள் ஆரோக்கியத்திற்கும், தங்கள் குழந்தையின் நலனுக்கும் முன்னுரிமை அளித்துக்கொண்டே பண்டிகையைக் கொண்டாடி மகிழலாம். அவசர காலத் தேவைகளுக்கான உபகரணங்களை அருகில் வைத்திருப்பதும், ஏதேனும் அசாதாரண அறிகுறிகள் தென்படும்போது மருத்துவ ஆலோசனையைப் பெறுவதும் கூடுதல் மன அமைதியைத் தரும்.", "இந்த தீபாவளியன்று, பண்டிகையின் ஒளி நேர்மறையான உணர்வையும், நிம்மதியையும், நல் ஆரோக்கியத்தையும் கொண்டு வரட்டும்; இது தாய்க்கும் கருவில் இருக்கும் குழந்தைக்கும் பாதுகாப்பான மற்றும் மகிழ்ச்சியான கொண்டாட்டத்தை உறுதி செய்யட்டும்."], "head_rect": [493.21875, 87.10546875, 949.60546875, 147.45703125], "photo": [725.66015625, 151.95703125, 949.60546875, 463.7578125], "bbox": [493.21875, 87.10546875, 949.60546875, 1483.78125], "src": "T4.docx", "n": 2}, {"hsize": 19.0575, "page": 3, "head": "இந்தியாவின் உலகளாவிய மின்வணிக லட்சியங்களை நனவாக்கும் வகையில், ப்ளூ டார்ட் 'இன்டர்நேஷனல் பார்சல் கனெக்ட்' சேவையை அறிமுகப்படுத்துகிறது.", "subs": [], "paras": ["சென்னை – 4 நவம்பர், 2026 சென்னை: தெற்காசியாவின் முன்னணி express air மற்றும் ஒருங்கிணைந்த போக்குவரத்து மற்றும் விநியோக நிறுவனமான புளூ டார்ட் எக்ஸ்பிரஸ், தனது B2C எல்லைகடந்த பார்சல் அனுப்பும் சேவையான சர்வதேச பார்சல் இணைப்பு-ஐ அறிமுகப்படுத்துவதாக அறிவித்துள்ளது. இந்தியாவிலிருந்து ஐக்கிய அமெரிக்காவிற்கு தகுதியான அனுப்புகைகளுடன் தொடங்கும் இந்தச் சேவை, மலிவான மற்றும் நம்பகமான வழியில் வெளிநாட்டு வாடிக்கையாளர்களை அணுக விரும்பும் இ-காமர்ஸ் நிறுவனங்கள், D2C பிராண்டுகள், சந்தை விற்பனையாளர்கள், SMEகள் மற்றும் வளர்ந்து வரும் ஏற்றுமதியாளர்களுக்காக வடிவமைக்கப்பட்டுள்ளது.", "சர்வதேச பார்சல் இணைப்பு, உயர் விலையுள்ள express சேவைகளுக்கும் குறைந்த செலவுள்ள அஞ்சல் விருப்பங்களுக்கும் இடையே நிறுவனங்களுக்கு ஒரு மாற்று வழியை வழங்குகிறது. DHL ஈகாமர்ஸ்-ஆல் இயக்கப்படும் இந்தச் சேவை, இந்தியாவில் புளூ டார்ட்-இன் திறன்கள் மற்றும் வாடிக்கையாளர் ஆதரவை, நிலைநிறுத்தப்பட்ட சர்வதேச பார்சல் நெட்வொர்க்குடன் இணைக்கிறது; மேலும் தரநிலை மற்றும் விரைவுபடுத்தப்பட்ட டெலிவரி விருப்பங்களையும், அனுப்புகை கண்காணிப்பையும் வழங்குகிறது.", "இந்த அறிமுகம் குறித்து பேசிய புளூ டார்ட்-இன் நிர்வாக இயக்குநர் பால்ஃபோர் மானுவேல், “பல ஆண்டுகளாக, தங்களது சர்வதேச அனுப்புகைத் தேவைகளுக்காக புளூ டார்ட்-இன் நம்பகமான சேவையை விரிவாக்க வேண்டும் என்று எங்கள் வாடிக்கையாளர்கள் எங்களிடம் கோரியுள்ளனர். சர்வதேச பார்சல் இணைப்பு, இந்தியாவில் எங்கள் இயக்க வலிமையையும் எங்கள் சர்வதேச நெட்வொர்க்கின் எட்டையும் இணைத்து, உலகத் தரம் வாய்ந்த ஒரு தீர்வை வழங்குகிறது. இந்திய நிறுவனங்கள் உள்நாட்டுச் சந்தைகளுக்கு அப்பால் வாய்ப்புகளைத் தேடும்போது, அவர்களின் உலகளாவிய லட்சியங்களை வளர்ச்சியாக மாற்றும் நம்பகமான logistics இணைப்புகளை வழங்க எங்கள் அர்ப்பணிப்பு உள்ளது” என்றார்.", "Blue Dart-இன் தலைமை வணிக அதிகாரி திபஞ்சன் பானர்ஜி, “இந்தியாவின் B2C இ-காமர்ஸ் ஏற்றுமதிகள் தற்போது சுமார் US$2 பில்லியனாக மதிப்பிடப்படுகின்றன; இது இந்திய நிறுவனங்கள் வெளிநாட்டு வாடிக்கையாளர்களை அடையும் வாய்ப்பை பிரதிபலிக்கிறது. பல விற்பனையாளர்களுக்கு, உயர் விலையுள்ள express டெலிவரிக்கும் குறைந்த செலவுள்ள அஞ்சல் அனுப்புகைக்கும் இடையே தேர்வு இருந்தது. சர்வதேச பார்சல் இணைப்பு இந்த இடைவெளியை நிரப்புகிறது; வாடிக்கையாளர்கள் தங்கள் தேவைக்கேற்ப இரண்டு டெலிவரி வேகங்களில் தேர்வு செய்ய உதவுகிறது. அனுப்புகை கண்காணிப்பு மற்றும் இந்தியாவில் Blue Dart வாடிக்கையாளர் ஆதரவு ஆகியவை அதிக கட்டுப்பாட்டையும் உள்ளூர் தொடர்புப் புள்ளியையும் வழங்குகின்றன; இதனால் எல்லைகடந்த அனுப்புகை மிகவும் அணுகக்கூடியதாகவும் நிர்வகிக்க எளிதாகவும் மாறுகிறது” என்றார்.", "இந்தச் சேவை, உடைகள் மற்றும் ஃபேஷன் பொருட்கள், வாகன உதிரி பாகங்கள், புத்தகங்கள், கைவினைப் பொருட்கள், அலங்கார நகைகள் மற்றும் கம்பளங்கள் உள்ளிட்ட பிற தகுதியான marketplace மற்றும் இ-காமர்ஸ் பொருட்களுடன், 50 கிராம் முதல் 11 கிலோ வரை எடையுள்ள தகுதியான B2C பார்சல்களை ஆதரிக்கிறது. அனுப்புகைகள் பொருந்தக்கூடிய சுங்க, சட்டரீதியான, பொருள் வகை, எடை மற்றும் அளவு தொடர்பான தேவைகளுக்கு உட்பட்டவை.", "ஐக்கிய அமெரிக்காவுடன் தொடங்கி, இந்திய நிறுவனங்களின் உலகளாவிய இ-காமர்ஸ் லட்சியங்களை ஆதரிக்கும் வகையில், புளூ டார்ட் சர்வதேச பார்சல் இணைப்பு-ஐ ஐக்கிய இராச்சியம், ஐரோப்பிய ஒன்றியத்தின் நாடுகள், கனடா மற்றும் ஆஸ்திரேலியா உள்ளிட்ட பிற தொடர்புடைய சந்தைகளுக்கு படிப்படியாக விரிவாக்கத் திட்டமிட்டுள்ளது."], "head_rect": [28.3359375, 699.03515625, 484.72265625, 773.3203125], "photo": [260.77734375, 777.8203125, 484.72265625, 813.26953125], "bbox": [28.3359375, 699.03515625, 484.72265625, 1483.78125], "src": "T11.docx", "n": 3}, {"hsize": 20.691000000000003, "page": 4, "head": "செம்பியம் பகுதியில் வேலை செய்த வீட்டில் வைர வளையல்கள் மற்றும் பணத்தை திருடிய ஊழியர் கைது. 4 சவரன் எடை கொண்ட வைரக்கல் பதித்த", "subs": [], "paras": ["சென்னை – 4 நவம்பர், 2026 2 தங்க வளையல்கள் மற்றும் பணம் ரூ.10,800 மீட்பு.", "சென்னை, பெரம்பூர் பகுதியில் குடும்பத்தினருடன் வசித்து வரும் கௌதம், வ/26, த/பெ.சீனிவாசன் என்பவர் கடந்த 31.10.2026 அன்று இரவு அவரது வீட்டில் பீரோவில் தங்கம் மற்றும் வைர நகைகள் வைத்திருந்ததாகவும், மறுநாள் (01.11.2026) காலை, பீரோவில் பார்த்த போது, 2 வைர வளையல்கள் மற்றும் பணம் ரூ.10,800/- ஆகியவை திருடு போனது தெரியவந்தாகவும், மேலும் அவரது வீட்டில் தங்கி, வேலை செய்து வந்த அக்ஷய் என்பவர் எந்தவொரு தகவலும் கூறாமல் தலைமறைவாகி விட்டதாகவும், மேற்படி அக்ஷய் என்பவரை பிடித்து விசாரணை செய்து, திருடு போன வைர வளையல்கள் மற்றும் பணத்தை மீட்டுத் தருமாறு கௌதம் என்பவர் K-1 செம்பியம் காவல் நிலைய குற்றப்பிரிவில் கொடுத்த புகாரின்பேரில், வழக்குப் பதிவு செய்து, போலீசார் விசாரணை மேற்கொண்டனர்.", "K-1 செம்பியம் காவல் நிலைய குற்றப்பிரிவு ஆய்வாளர் தலைமையிலான காவல் குழுவினர் சம்பவ இடத்தில் தீவிர விசாரணை செய்தும், அங்கு பொருத்தப்பட்டிருந்த சிசிடிவி கேமரா பதிவுகளை ஆய்வு செய்தும், மேற்படி திருட்டு சம்பவத்தில் ஈடுபட்ட நேபாளத்தைச் பூர்வீகமான கொண்ட எதிரி சன்னி (எ) அக்‌ஷய், வ/19, சூறாம்மாள் தெரு, எழும்பூர், சென்னை என்பவரை கைது செய்தனர். அவரிடமிருந்து புகார்தாரரின் வீட்டில் திருடிய 4 சவரன் எடை கொண்ட வைரக்கல் பதித்த 2 தங்க வளையல்கள் மற்றும் பணம் ரூ.10,800/- ஆகியவை மீட்கப்பட்டது.", "விசாரணையில் எதிரி சன்னி (எ) அக்‌ஷய் என்பவர் மேற்படி புகார்தாரரின் வீட்டில் அவரது மனைவி மற்றும் குழந்தையுடன் தங்கி, வேலை செய்து வந்தபோது, வீட்டில், பீரோவில் வைத்திருந்த 2 வைர வளையல்கள் மற்றும் பணத்தை திருடிக் கொண்டு தப்பிச் செல்ல முற்பட்டபோது பிடிபட்டது தெரியவந்தது.", "கைது செய்யப்பட்ட எதிரி சன்னி (எ) அக்‌ஷய், விசாரணைக்குப் பின்னர் நேற்று (02.11.2026) நீதிமன்றத்தில் ஆஜர்படுத்தப்பட்டு, நீதிமன்ற உத்தரவுப்படி சிறையில் அடைக்கப்பட்டார்.", "*****"], "head_rect": [28.3359375, 87.10546875, 484.72265625, 167.7890625], "photo": [260.77734375, 172.2890625, 484.72265625, 453.76171875], "bbox": [28.3359375, 87.10546875, 484.72265625, 781.1953125], "src": "T5.DOCx", "n": 1}, {"hsize": 19.1565, "page": 4, "head": "அதானியிடம் அதிக விலையில் மின்சாரம் வாங்க துடிப்பதன் மர்மம் என்ன சிஎம் சார்.? அப்பாவு கேள்வி", "subs": [], "paras": ["சென்னை – 4 நவம்பர், 2026 சென்னை: தவெக ஆட்சிக்கு வந்ததும் டிஎன்ஈபி-க்கு சொந்தமான மின் உற்பத்தியை 30 சதவீதமாக குறைத்தும், குறைந்தவிலை ஒப்பந்தத்திலுள்ள 1000MW மின்சாரத்தை வாங்காமலும் செயற்கையான மின்தட்டுப்பாட்டை உருவாக்கி அதானியிடம் அதிக விலையில் ஒரு யூனிட் ரூ41-க்கு வாங்க துடிப்பதன் மர்மம் என்ன சிஎம் சார் என முன்னாள் சபாநாயகர் அப்பாவு கேள்வி எழுப்பியுள்ளார்.", "திமுக ஆட்சியில் உடன்குடியில் 660×2 MW மின்திட்டத்தையும்,அதன் தேவைக்கு நிலக்கரி கொண்டு வருவதற்கு ரூ13,500 கோடியில் உருவாக்கப்பட்ட சிறு துறைமுகத்தையும் அதானிக்கு அடிமாட்டு விலைக்கு கொடுக்க நினைப்பது அச்சமா? அல்லது ஆந்திராரெட்டிகேங்கின் திட்டமா எனவும் அப்பாவு கேள்வி எழுப்பி உள்ளார்.", "தமிழ்நாட்டுமக்கள் மற்றும் மின்வாரிய ஊழியர்களின் கடின உழைப்பால் உருவாக்கப்பட்ட பல இலட்சம் கோடி ரூபாய் மதிப்புள்ள மின்வாரியத்தை, அதானிக்கு தாரைவார்க்க ஒருபோதும் அனுமதிக்க மாட்டோம் என்பதை மறந்து விடாதீர்கள் CM Sir என்றும் அப்பாவு எச்சரித்துள்ளார்."], "head_rect": [493.21875, 87.10546875, 949.60546875, 136.91015625], "photo": [725.66015625, 141.41015625, 949.60546875, 269.4140625], "bbox": [493.21875, 87.10546875, 949.60546875, 486.5625], "src": "T8.docx", "n": 2}, {"hsize": 20.294999999999998, "page": 4, "head": "தமிழ் திரைப்படங்களுக்கு காலை 6 மணி காட்சிக்கு அனுமதி வழங்கி தமிழ்த் திரையுலகிற்கு சமமான வாய்ப்பை ஏற்படுத்திய முதலமைச்சருக்கு நன்றி", "subs": [], "paras": ["சென்னை – 4 நவம்பர், 2026 தமிழ் திரைப்படங்களுக்கு காலை 6 மணி காட்சிக்கு அனுமதி வழங்கி தமிழ்த் திரையுலகிற்கு சமமான வாய்ப்பை ஏற்படுத்திய தமிழ்நாடு முதலமைச்சர் ச. ஜோசப் விஜய் அவர்களுக்கு நன்றி.", "தமிழ்நாட்டில் பண்டிகைக் கால வார இறுதிகளில் தமிழ் திரைப்படங்களின் காட்சிகளை காலை 6 மணிக்குத் தொடங்கி, அதிகாலை 2.30 மணி வரை ஆறு காட்சிகள் திரையிட அனுமதி வழங்கியுள்ள தமிழ்நாடு அரசுக்கு தமிழ்த் திரைப்பட நடப்பு தயாரிப்பாளர்கள் சங்கம் (TFAPA) தனது மனமார்ந்த நன்றியைத் தெரிவித்துக் கொள்கிறது.", "2023 ஜனவரி மாதத்தில் பிரபலமான ஒரு திரையரங்கில் நடைபெற்ற எதிர்பாராத சம்பவத்தைத் தொடர்ந்து, தமிழ்நாட்டில் காலை 5 மணி மற்றும் 6 மணி காட்சிகள் நிறுத்தப்பட்டன. இதன் காரணமாக, கேரளா, கர்நாடகா மற்றும் ஆந்திரா/தெலங்கானா உள்ளிட்ட அண்டை மாநிலங்களில் தமிழ் திரைப்படங்கள் காலை 6 மணிக்கே திரையிடப்பட்டு வந்த நிலையிலும், தமிழ்நாட்டில் காலை 9 மணிக்கே திரைப்படங்கள் தொடங்கும் சூழல் ஏற்பட்டது.", "இதனால், தமிழ்த் திரைப்படங்களுக்கு மற்ற மாநிலங்களுடனும், வெளிநாடுகளுடனும் சமமான வெளியீட்டு வாய்ப்பு இல்லாத நிலை உருவானது. குறிப்பாக, வெளிநாடுகள் மற்றும் அண்டை மாநிலங்களில் காலை 6 மணிக்கே திரைப்படங்களைப் பார்த்த ரசிகர்கள் மற்றும் விமர்சகர்கள், தமிழ்நாட்டில் திரைப்படம் வெளியாகும் முன்பே அதன் மீதான தங்களது கருத்துகளையும் விமர்சனங்களையும் வெளிப்படுத்தும் நிலை ஏற்பட்டது.", "இந்த முக்கியமான பிரச்சினைக்கு தீர்வு காணும் வகையில், சமீபத்தில் தமிழ்நாடு அரசுடன் நடைபெற்ற முத்தரப்பு ஆலோசனைக் கூட்டத்தில், தமிழ்த் திரைப்படத் தயாரிப்பாளர்கள் சங்கம், தமிழ்த் திரைப்பட நடப்பு தயாரிப்பாளர்கள் சங்கம் (TFAPA), தமிழ்நாடு திரையரங்குகள் மற்றும் மல்டிப்ளெக்ஸ் உரிமையாளர்கள் சங்கங்கள் மற்றும் தமிழ்நாடு நடப்பு விநியோகஸ்தர்கள் சங்கம் ஆகிய அனைத்து அமைப்புகளும் ஒருமித்த குரலில், தமிழ்நாட்டிலும் காலை 6 மணி காட்சிகளுக்கு அனுமதி வழங்க வேண்டும் எனக் கோரிக்கை விடுத்தன.", "மேலும், குறிப்பாக பண்டிகைக் கால வார இறுதிகளில், காலை 6 மணி முதல் அதிகாலை 2.30 மணி வரை தேவையான எண்ணிக்கையில் காட்சிகளைத் திரையிட அனுமதிப்பதன் மூலம், புதிய திரைப்படங்களுக்கு உலகளவில் சமமான வெளியீட்டு வாய்ப்பு (Level Playing Field) கிடைக்கும் என்றும் வலியுறுத்தப்பட்டது.", "இந்தக் கோரிக்கையை மிகுந்த அக்கறையுடன் பரிசீலித்த தகவல் மற்றும் விளம்பரத் துறை அமைச்சர் ஏ. ராஜ்மோகன் அவர்கள், எங்களது கோரிக்கையை தமிழ்நாடு முதலமைச்சர் ச. ஜோசப் விஜய் அவர்களின் கவனத்திற்கு எடுத்துச் சென்று, அதற்கான அனுமதியைப் பெற்றுத் தந்துள்ளார்.", "இதன் தொடர்ச்சியாக, தமிழ்நாட்டில் தமிழ் திரைப்படங்களின் காட்சிகளை காலை 6 மணி முதல் தொடங்கவும், அதிகாலை 2.30 மணி வரை திரையிடவும், பண்டிகைக் கால வார இறுதிகளில் ஆறு காட்சிகள் வரை திரையிடவும் தமிழ்நாடு அரசு அனுமதி வழங்கியுள்ளது.", "இந்த முடிவு, பண்டிகைக் காலங்களில் புதிய திரைப்படங்களுக்கு கூடுதலாக ஒரு காட்சியை வழங்குவதோடு, உலகின் பல்வேறு பகுதிகளில் தமிழ் திரைப்படங்கள் ஒரே நேரத்தில் திரையிடப்படுவதற்கும் வழிவகுக்கும். இதன் மூலம், தமிழ் திரைப்படங்களுக்கு நீண்ட காலமாக இருந்து வந்த ஒரு முக்கியமான சமநிலையற்ற நிலை சரிசெய்யப்படுகிறது.", "தமிழ்த் திரையுலகின் நலனில் அக்கறை கொண்டு, இந்தக் கோரிக்கைக்கு உடனடியாக நடவடிக்கை எடுத்த முதலமைச்சர் அவர்களுக்கும், அமைச்சர் அவர்களுக்கும் தமிழ்த் திரைப்பட நடப்பு தயாரிப்பாளர்கள் சங்கம் சார்பில் மனமார்ந்த நன்றியைத் தெரிவித்துக் கொள்கிறோம்.", "ஏற்கனவே, 2015 முதல் 2022 வரையிலான காலகட்டத்தில் தயாரிக்கப்பட்ட 224 திரைப்படங்களுக்கு நீண்ட காலமாக நிலுவையில் இருந்த மானியத் தொகையை வழங்கி, அந்த 224 திரைப்படங்களின் தயாரிப்பாளர்களுக்கு நிதி ரீதியாகவும் மனதளவிலும் மிகப்பெரிய ஆதரவை தமிழ்நாடு அரசு வழங்கியுள்ளது.", "அதனைத் தொடர்ந்து, தற்போது சிறப்புக் காட்சிகளுக்கான இந்த அனுமதியும் வழங்கப்பட்டிருப்பது, தமிழ்த் திரையுலகிற்கு தமிழ்நாடு அரசின் தொடர்ச்சியான ஆதரவையும் அக்கறையையும் வெளிப்படுத்தும் மற்றுமொரு முக்கியமான நடவடிக்கையாகும்.", "தமிழ்த் திரையுலகிற்கு தொடர்ந்து ஆதரவுத் தூணாக இருந்து வரும் தமிழ்நாடு முதலமைச்சர் ச. ஜோசப் விஜய் அவர்களுக்கும், இந்தக் கோரிக்கையை முன்னெடுத்து அனுமதியைப் பெற்றுத் தந்த தகவல் மற்றும் விளம்பரத் துறை அமைச்சர் ஏ. ராஜ்மோகன் அவர்களுக்கும், தமிழ்த் திரைப்பட நடப்பு தயாரிப்பாளர்கள் சங்கம் (TFAPA) சார்பில் எங்களது மனமார்ந்த நன்றியையும் பாராட்டுகளையும் தெரிவித்துக் கொள்கிறோம்.", "அலுவலகப் பொறுப்பாளர்கள் மற்றும் உறுப்பினர்கள்", "தமிழ்த் திரைப்பட நடப்பு தயாரிப்பாளர்கள் சங்கம் (TFAPA)"], "head_rect": [493.21875, 495.05859375, 949.60546875, 574.1953125], "photo": null, "bbox": [493.21875, 495.05859375, 949.60546875, 1483.78125], "src": "T10.docx", "n": 3}, {"hsize": 20.000025, "page": 4, "head": "தொழிலதிபர்களிடம் கடன் வாங்கி தருவதாக கூறி பல கோடி ரூபாய் மோசடி செய்த லயன் முத்துவேல் உட்பட இருவர் குண்டர் தடுப்பு சட்டத்தின் கீழ் கைது, சென்னை மத்திய குற்றப்பிரிவு நடவடிக்கை", "subs": [], "paras": ["சென்னை – 4 நவம்பர், 2026 குறைந்த வட்டியில் கடன் வாங்கி தருவதாக ஆசைக்காட்டி, முன்பணமாக பல கோடிகளை பெற்றுக்கொண்டு ஏமாற்றியதாக அண்ணாநகரைச் சேர்ந்த தொழிலதிபர் மணிவண்ணன் என்பவர் அளித்த புகாரின் பேரில் சென்னை மத்தியகுற்றப்பிரிவு நம்பிக்கை ஆவண மோசடி தடுப்பு பிரிவில் வழக்குப்பதிவு செய்து விசாரணை மேற்கொள்ளப்பட்டது.", "போலீசார் விசாணையில் வில்லிவாக்கத்தைச் சேர்ந்த முத்துவேல் (எ) லயன் முத்துவேல் (எ) B.M. செட்டியார் (எ) முத்துகிருஷ்ணா அவரது கூட்டாளியான குருபரன் (எ) ஜெகன் ஆகியோர் மேற்படி மணிவண்ணன் என்பவருக்கு ரூ.50 கோடி கடன் தருவதாக கூறி ரூ.2 கோடி முன்பணம், காசோலைகள் மற்றும் வெள்ளைத்தாள்களில் கையொப்பம் பெற்று ஏமாற்றியதுடன், கூடுதல் தொகை கேட்டு மிரட்டியது தெரியவந்ததின் பேரில் தலைமறைவாக இருந்த மேற்படி இருவரையும் ஆந்திர மாநிலம், ஒங்கோலில் வைத்து, கடந்த 20.10.2026 அன்று தனிப்படை காவல் துறையினர் கைது செய்து சென்னைக்கு அழைத்து வந்தும், பின்னர் அன்றையதினமே மேற்படி வழக்கில் தொடர்புடைய மற்றொரு குற்றவாளி திருகுமரன் என்பவரை கைது செய்து நீதிமன்ற காவலுக்கு உட்படுத்தப்பட்டு, மூவரும் தற்போது புழல் சிறையில் உள்ளனர். மேலும் விசாணையில் எதிரிகள் மீது பல்வேறு காவல் நிலையங்களில் சுமார் ரூ.100 கோடிக்கும் மேல் மோசடி செய்த வழக்குகள் நிலுவையில் உள்ளது தெரியவந்தது.", "மேற்படி எதிரிகள் லயன் முத்துவேல், குருபரன் (எ) ஜெகன் தொடர்ந்து இது போன்ற குற்றச்செயல்களில் ஈடுபட்டு வருவதால், சென்னை பெருநகர மத்திய குற்றப்பிரிவு நம்பிக்கை ஆவண மோசடி தடுப்புப் பிரிவு காவல் ஆய்வாளர் பரிந்துரையின் பேரில் மேற்படி இருவரையும் குண்டர் தடுப்பு காவல் சட்டத்தில் சிறையில் அடைக்க சென்னை பெருநகர காவல் ஆணையாளர் முனைவர் A.அமல்ராஜ் அவர்கள் கடந்த 28.10.2026 அன்று உத்தரவிட்டார். அதன் பேரில் எதிரிகள் இருவரும் புழல் மத்திய சிறையில் குண்டர் தடுப்பு சட்டத்தின் கீழ் சிறையில் அடைக்கப்பட்டனர்."], "head_rect": [28.3359375, 789.69140625, 484.72265625, 893.70703125], "photo": [260.77734375, 898.20703125, 484.72265625, 1169.6953125], "bbox": [28.3359375, 789.69140625, 484.72265625, 1483.78125], "src": "T6.docx", "n": 4}]}

